
NASIONAL KES POLITIK PENDIDIKAN WILAYAH

Kerajaan yakin 80 peratus rakyat
divaksin akhir tahun ini
Oleh Amir Mamat - Julai 6, 2021 @ 3:17pm
bhnews@bh.com.my

MELAKA: Kerajaan yakin untuk mencapai sasaran 80 peratus rakyat
negara ini lengkap menerima dua dos vaksin COVID-19 menjelang akhir
tahun ini.

Timbalan Menteri Sains, Teknologi dan Inovasi (MOSTI), Datuk Ahmad
Amzad Hashim, berkata pihaknya turut menyasarkan sebanyak 80
peratus suntikan vaksin kepada penerima berusia 18 tahun ke atas
menjelang Oktober ini.

Beliau berkata, setakat ini data yang diperoleh dalam tempoh dua hari lalu
menunjukkan, peningkatan daripada 7.5 peratus kepada lapan peratus
yang sudah lengkap menerima dua dos vaksin.

Katanya, angka terbabit menjadi pananda aras bahawa sasaran itu boleh
dicapai, malah 20 peratus individu daripada golongan muda sudah pun
menerima sekurang-kurangnya satu dos vaksin.

DISYORKAN UNTUK ANDA

"Di seluruh negara, kita akan tingkatkan suntikan pada bulan ini dan
setakat ini juga lebih sembilan juta rakyat sudah menerima dos pertama
dengan secara puratanya sebanyak 300,000 suntikan diberikan di seluruh
negara setiap hari.

"Justeru, dalam tempoh Julai, Ogos dan September ini kita akan terima
lebih banyak vaksin dan dengan cara itu kita dapat tingkatkan kapastiti
suntikan harian," katanya selepas melakukan lawatan kerja ke Pusat
Pemberian Vaksin (PPV) Dewan Tun Ali, Bukit Katil, di sini, hari ini.

Beliau berkata, sebanyak 12 juta dos vaksin bakal diterima kerajaan bulan
ini termasuk satu juta vaksin masing-masing dari Jepun dan Amerika
Syarikat semalam.

Sementara itu, sebanyak tujuh negeri sudah memasuki fasa ketiga
Program Imunisasi COVID-19 Kebangsaan (PICK).

Katanya, tujuh negeri berkenaan ialah Melaka, Selangor, Perlis, Sarawak,
Putrajaya, Kuala Lumpur dan Wilayah Persekutuan Labuan.

"Semua negeri terbabit memasuki fasa ketiga program itu selepas
mencapai 80 peratus suntikan vaksin kepada warga emas pada fasa
kedua," katanya.

Timbalan Menteri Sains Teknologi dan Inovasi (MOSTI) Datuk Ahmad Amzad
melakukan lawatan kerja ke Pusat Pemberian Vaksin (PPV) Dewan Tun Ali, Bukit Katil,

Melaka, hari ini. Foto NSTP/Syafeeq Ahmad

